
Útdráttur 

Það er aðeins á síðustu áratugum sem þunglyndisröskun barna hefur fengið almenna 
viðurkenningu og athygli sérfræðinga á heilbrigðissviði sem raunveruleg og meðhöndlanleg 
röskun. Börn á öllum aldri geta sýnt einkenni þunglyndis en í þessu lokaverkefni er fjallað 
almennt um þunglyndi barna, þunglyndi barna á leikskólaaldri, einkenni þunglyndisröskunar 
hjá börnum og helstu kenningar um þunglyndi barna, orsakir þess og áhættuþætti. Einnig er 
hlutverk leikskóla í kennslu þunglyndra barna skoðað og tengt við þá fræðilegu umfjöllun um 
þunglyndi barna sem fram kemur í verkefninu. Einnig eru aðrar raskanir sem fylgt geta 
þunglyndi hjá ungum börnum skoðaðar. Með umfjölluninni er fyrst og fremst leitast við að 
svara tveimur megin spurningum: Hvað er þunglyndi barna og Hvert er hlutverk leikskóla í 
kennslu þunglyndra barna og er svara við þeim spurningum leitað með heimildarannsókn og 
fræðilegri umfjöllun um efnið. Í öðrum kafla verkefnisins er fjallað almennt um þunglyndi 
barna, helstu birtingarform þess, tegundir, greiningaraðferðir og meðferðarúrræði. Þriðji kafli 
er um um orsakir þunglyndis og áhættuþætti en þar er fjallað um þær helstu kenningar sem 
fram hafa komið um þunglyndi barna. Í fjórða kafla er umfjöllun um hvernig 
þunglyndisröskun birtist hjá börnum á leikskólaaldri og einnig er fjallað um þær raskanir sem 
eru algengir fylgifiskar þunglyndis hjá börnum. Í fimmta kafla er umfjöllun um hlutverk 
leikskóla í kennslu þunglyndra barna, sérkennslu, snemmtæka íhlutun og mikilvægi 
foreldrasamstarfs í leikskólastarfinu og hvernig leikskólinn getur reynt að draga úr þeim 
áhættuþáttum sem eru í umhverfi barna. Hverjum kafla lýkur með samantekt þar sem 
höfundur dregur saman aðalatriði hvers kafla fyrir sig, leggur mat á umfjöllunarefnið og 
tengir það við leikskólastarfið og hlutverk leikskólakennara. Í sjötta kafla eru dregnar saman 
niðurstöður úr heildarumfjöllun verkefnisins og lagt mat á hana. Að auki eru dregin saman 
þau svör við rannsóknarspurningunum sem fram koma í umfjöllun verkefnisins. 
 


